BAB TIGA

BAB 3

  METODOLOGI KAJIAN

3.0     Pengenalan
Pada bab tiga akan membincangkan tentang metodologi kajian yang digunakan penulis dalam usaha menjawab segala persoalan yang timbul dalam empat persoalan kajian yang telah dikemukakan dalam bab satu. Sebagai mematuhi prosedur, peraturan dan kaedah kajian, penulis telah berusaha mengenal pasti segala aspek yang perlu sebelum menjalankan kajian. Dalam bab ini juga penulis menjelaskan tentang modul Tahbīb  al-Lughat al-сArabiyyat secara terperinci termasuk menerangkan kaedah pelaksanaannya.

3.1  Metodologi Kajian

Secara umumnya, kajian ini menggunakan kaedah campuran iaitu kaedah kualitatif dan kuantitatif. Kajian ini adalah berbentuk eksperimen yang melibatkan 50 orang pelajar tingkatan 1 di SMK Doktor Burhanuddin, Taiping. Maklumat kajian didapati melalui markah ujian pelajar, ujian penilaian dan soal selidik.
3.1.1 Kajian Perpustakaan
Dalam bab satu, penulis telah menggunakan kaedah kajian perpustakaan untuk menjelaskan pengenalan tajuk kajian, latar belakang kajian, pernyataan masalah dan definisi tajuk. Penulis telah mendapatkan segala maklumat dan data awal yang berkaitan dengan kajian melalui sumber  rujukan terkini seperti buku ilmiah, artikel, jurnal bahasa,  kertas kerja dan laman web di internet. 
Pada bab dua pula, penulis menggunakan sumber rujukan yang sama untuk menghuraikan  dengan lebih terperinci tentang  teori pengajaran dan pembelajaran bahasa serta  beberapa prinsip pengajaran bahasa termasuk bahasa kedua.  Penulis juga turut merujuk dan menjelaskan hasil penulisan dan kajian penulis-penulis terdahulu yang berkaitan dengan tajuk kajian penulis terutamanya mengenai hubungan antara minat, kesediaan dan motivasi pelajar dengan penguasaan sesuatu bahasa termasuk  bahasa Arab. 

Seterusnya pada awal bab tiga pula, penulis dengan lebih terperinci mengkaji dan menjelaskan tentang modul Program Tahbīb  al-Lughat al-сArabiyyat  di Sekolah Menengah Kebangsaan. Dalam hal ini, penulis  menggunakan sepenuhnya buku panduan modul  yang telah dikemaskini dan diterbitkan oleh Bahagian Kurikulum Pendidikan Islam Dan Moral, Jabatan Pendidikan Islam dan Moral, Kementerian Pelajaran Malaysia. Ia mengandungi panduan pelaksanaan program Tahbīb  al-Lughat al-сArabiyyat  untuk pelajar tingkatan satu sekolah menengah.
3.1.2 Kajian Lapangan

Sebagai pelengkap kepada penyelidikan disertasi ini, penulis  telah menjalankan kajian lapangan. Kajian ini lebih menjurus kepada pencapaian pelajar dalam ujian penilaian dan soal selidik yang dijalankan ke atas pelajar dan guru . 

Metod kajian kes yang digunakan dalam kajian ini merangkumi 3 fasa utama iaitu:
1. Fasa pertama – menjalankan soal selidik pertama ke atas pelajar bertujuan untuk meninjau minat dan kesediaan pelajar mempelajari bahasa Arab sebagai mata pelajaran yang baru bagi pelajar tingkatan satu pada awal sesi persekolahan . 

2. Fasa kedua - melibatkan peringkat pelaksanaan modul, penilaian dan analisis. Dengan kerjasama guru bahasa Arab, penulis membina, menggubal dan menjalankan penilaian seperti ujian kosa kata, perbualan, membaca dan menulis  untuk menguji tahap pencapaian pelajar semasa P&P berjalan. Segala dapatan dan keputusan akan direkodkan dalam borang khas yang telah disediakan mengikut  buku modul pelaksanaan program Tahbib.

3.
Fasa ketiga - penilaian keseluruhan tentang pelaksanaan modul Tahbīb al-Lughat al-сArabiyyat yang telah disarankan oleh JAPIM. Fasa ini berlangsung  setelah selesai pelaksanaan program tersebut. Penulis menggunakan soal selidik ke atas semua responden bagi melihat apakah kesan pembelajaran bahasa Arab pelajar tingkatan satu setelah menggunakan modul yang ditetapkan. Soalan soal selidik ini juga mengandungi beberapa soalan yang bertujuan mengetahui aspek yang paling diminati pelajar ketika belajar bahasa Arab. 

Penulis  menjalankan satu lagi soal selidik ke atas guru bahasa Arab yang melaksanakan program ini yang bertujuan untuk menilai perjalanan pelaksanaan program ini secara keseluruhannya dari pandangan seorang guru termasuk menyatakan halangan dan permasalahan  yang timbul dalam pelaksanaan program Tahbīb al-Lughat al-сArabiyyat ini.
3.2
Sampel Kajian

Seramai 50 pelajar tingkatan satu  dari dua Kelas Aliran Agama (KAA)  di SMK Doktor Burhanuddin, Taiping, Perak dijadikan sampel untuk kajian ini. Pemilihan pelajar ini dibuat secara rawak tetapi berasaskan kepada penglibatan pelajar dalam keseluruhan program termasuk menduduki ujian dan menjawab soal selidik. Kelas pertama  mengandungi 30 orang responden manakala kelas kedua mengandungi  20 orang  responden. Kumpulan pelajar adalah yang baru memasuki alam persekolahan peringkat menengah,  hanya mempunyai pengetahuan yang sedikit tentang  bahasa Arab ketika belajar di sekolah rendah atau tidak pernah langsung mempelajari  bahasa Arab sebelum ini.  
Soal selidik untuk guru pula hanya melibatkan seorang guru yang mengajar bahasa Arab tingkatan satu iaitu Puan Uraidah bt Abdul Wahab. Guru tersebut menjadi penyelaras program Tahbīb al-Lughat al-сArabiyyat dan beliau sendiri yang menjalankan P&P dalam kelas. Beliau berkelulusan Ijazah Sarjana Muda Bahasa Arab dari Universiti Yarmouk, Jordan dan telah berpengalaman mengajar bahasa Arab lebih sepuluh tahun. Beliau pernah ditemuramah dan dirakam oleh pihak TV  Pendidikan dan EDUWebTV.com melalui segmen 'Berkongsi Pengalaman' yang memaparkan kaedah pengajaran bahasa Arab beliau. Beliau adalah salah seorang guru yang kreatif dan cemerlang dalam P&P bahasa Arab di negeri Perak dan sering terlibat dengan aktiviti bahasa Arab sama ada di peringkat daerah, negeri mahupun peringkat kebangsaan..

3.3
Instrumen Kajian
Terdapat tiga  instrumen kajian yang digunakan di dalam kajian ini iaitu Buku Panduan Pelaksanaan Program Tahbīb al-Lughat al-сArabiyyat, markah ujian pelajar  dan soal selidik. 
3.3.1 Buku Panduan Pelaksanaan Program Tahbīb al-Lughat al-сArabiyyat di 
            Sekolah Menengah Kebangsaan. 

Penulis mengkaji dan menggunakan sepenuhnya modul  Tahbīb al-Lughat al-сArabiyyat yang telah dikemaskini dan diterbitkan oleh Bahagian Kurikulum Pendidikan Islam Dan Moral, Jabatan Pendidikan Islam dan Moral, Kementerian Pelajaran Malaysia Edisi Tahun 2007. Ia mengandungi maklumat yang lengkap mengenai panduan pelaksanaan program Tahbīb al-Lughat al-сArabiyyat untuk pelajar tingkatan satu di sekolah menengah. Buku ini mengandungi rancangan pengajaran secara terperinci, panduan penilaian serta borang rekod markah penilaian pelajar. Sebagai langkah pelaksanaan yang lebih efisien, penulis sentiasa berbincang dan bertukar-tukar pandangan dengan guru bahasa Arab sekolah kajian agar sentiasa merujuk kepada buku ini sebagai panduan pelaksanaannya.
3.3.2
  Markah Ujian Pelajar 

Bagi mengukur penguasaan bahasa Arab secara keseluruhannya, penilaian dijalankan ke atas pelajar melalui ujian. Markah akan direkod pada setiap kali penilaian dijalankan yang kemudiannya akan dianalisis. Penilaian  dikategorikan kepada dua jenis:

(1)
 Penilaian secara bertulis dijalankan sebanyak dua kali iaitu  pada permulaan sesi pembelajaran (awal tahun) yang dipanggil ujian pengesanan dan ujian selepas program dilaksanakan iaitu peperiksaan pertengahan tahun (PPT). Pencapaian pelajar dalam kedua-dua penilaian tersebut direkod dan diguna pakai  untuk membezakan tahap penguasaan bahasa Arab pelajar dalam dua tempoh waktu yang berlainan.

(2) 
Penilaian yang dijalankan semasa P&P berjalan mengikut modul yang telah ditetapkan. Penilaian ini berbentuk penguasaan kosa kata, ujian lisan, ujian membaca dan menulis. Markah dan pencapaian  pelajar juga direkodkan dalam borang khas selama empat minggu yang akan digunakan untuk mengukur tahap penguasaan  bahasa Arab pelajar secara keseluruhannya. Ujian jenis ini dikategorikan kepada empat jenis:

i) Ujian penilaian yang bertujuan untuk menilai tahap penguasaan kosa kata bahasa Arab pelajar serta memahami maksudnya. Penilaian ini biasanya dijalankan oleh guru pada permulaan sesi P&P berjalan. Guru akan bertanya beberapa perbendaharaan kata bahasa Arab yang telah dipelajari sebelum ini sebaik sahaja pelajar bangun memberi salam. Pelajar yang ingin duduk hendaklah menjawab soalan yang dikemukakan dengan tepat. Dengan cara ini, para pelajar akan lebih bermotivasi dan sentiasa bersedia untuk menghafal kosa kata dan menjawab soalan yang dikemukakan guru.

ii) Ujian berbentuk lisan dijalankan bagi mengukur kemampuan pelajar menyebut perkataan, bertutur dan memahami  soalan yang dikemukakan secara lisan. Ujian ini adalah berbentuk komunikatif dan topik yang diperbualkan adalah yang berkaitan dengan persekitaran dan kehidupan pelajar. Ujian jenis ini memberi peluang kepada pelajar menggunakan sepenuhnya segala kosa kata yang telah dipelajari dalam bentuk perbualan harian dengan menitik beratkan aspek fonologi dan intonasi ayat atau ungkapan yang betul berdasarkan peraturan sintaksis dan morfologi yang betul.(JAPIM, 2006:6).

iii) Satu ujian membaca teks juga diadakan bagi melihat kebolehan pelajar membaca dan menyebut perkataan bahasa Arab pelajar dengan baik. Guru menyediakan 3 petikan pendek yang diambil dari buku teks Tingkatan Satu (lihat lampiran D1-D3). Ujian dijalankan oleh guru dalam kelas secara individu. Aspek-aspek berikut di beri penekanan bagi menilai bacaan pelajar:

a) Membaca dengan suara yang jelas, lancar dan fasih.

b) Membaca dengan sebutan huruf yang betul dan tepat mengikut daerah artikulasi atau makhraj huruf.

c) Membaca dengan kaedah nahu dan tatabahasa Arab yang betul dari segi tanda kasus atau baris dan tanda kebahasaan atau Iсrab pada setiap perkataan.

d) Membaca dengan gaya dan irama yang berintonasi dengan tidak mengabaikan tanda-tanda wacana bacaan.

e) Memahami makna dan erti bagi perkataan, frasa dan persoalan umum yang terdapat dalam bahan bacaan tersebut. (Bahagian Kurikulum JAPIM, 2002:13)

iv) 
Satu bentuk penilaian menulis  dijalankan bagi mengukur kemahiran menulis pelajar termasuk ejaan. Guru menyebut perkataan-perkataan yang telah dipelajari, manakala pelajar akan cuba menulis perkataan tersebut dalam buku. Ada ketikanya guru menyebut perkataan bahasa Melayu, manakala pelajar cuba menulis perkataan tersebut dalam bahasa Arab. 

Keempat-empat  bentuk ujian ini digunakan untuk mengukur tahap penguasaan  bahasa Arab pelajar. 

Bagi memudahkan guru menjalankan penilaian, guru disaran mengikut jadual pelaksanaaan penilaian berdasarkan minggu berikut:
1.
Penilaian Minggu Pertama
a) Guru memberi peluang kepada pelajar untuk memilih rakan untuk berbual dalam sesi penilaian.
b) Bidang perbualan mestilah mencakupi isi P&P  minggu pertama yang dinyatakan dalam modul (rujuk instrumen pengesanan bidang/perkara yang dinilai).

c) Skor adalah berdasarkan kebolehan yang ditunjukkan dengan tanda (()  bagi yang menguasai atau (X) bagi yang tidak menguasai dalam borang yang disediakan (lihat lampiran C1).
d) Penilaian dijalankan secara lisan dan direkod dalam borang  yang disediakan.

e) Kebolehan/keupayaan pelajar menyebut/bertutur menggunakan gantinama( الضَّمَائِرُ )   di dalam bahasa Arab dengan betul.
f) Kebolehan/keupayaan pelajar menggunakan ( الضَّمَائِرُ )  pada kedudukan yang betul/tepat/sebenar. 

g) Kebolehan/keupayaan pelajar menyatakan tugas/ bidang pekerjaan (الْوَظِيْفَةُ)   individu.

2.
Penilaian Minggu Kedua
a) Markah petunjuk penguasaan pelajar perlu diisi berdasarkan skala di dalam instrumen penilaian (lihat lampiran C2) iaitu:

5 -  Sangat Baik

4 – Baik

3 – Memuaskan

2 – Kurang Memuaskan

1- Lemah

b) Penilaian minggu kedua merujuk kepada penguasaan pelajar melalui kemahiran berlisan  (menyebut, bertutur dan kelancaran dalam sebutan ) dan menulis. Pelajar dinilai dalam menyebut perkataan  (نُطْقُ الْكَلِمَةِ) secara individu.
c) Pelajar diuji kemahiran berlisan dalam memperkenalkan diri(الْبَيَانَاتُ الشَّخْصِيَّةُ) mengikut modul minggu kedua.  Penilaian dalam bentuk menulis diuji melalui ujian ejaan      (الإِمْلاَءُ ), menulis maklumat   peribadi (الْبَيَانَاتُ الشَّخْصِيَّةُ)    dan anggota badan ( أَعْضَاءُ الْجِسْم ِ) .
d) Markah keseluruhan adalah 30 markah yang dibahagikan kepada 6 item penilaian.

3.
 Penilaian Minggu Ketiga
a) Penilaian minggu ketiga bertujuan mengukur pegnguasaan pelajar dalam kemahiran berlisan dan menulis. 
b) Markah petunjuk penguasaan pelajar perlu diisi berdasarkan skala berikut (lihat lampiran C3):

5 -  Sangat Baik

4 – Baik

3 – Memuaskan

2 – Kurang Memuaskan

1- Lemah

c) Penilaian minggu ketiga menguji pelajar dari sudut penguasaan gaya bahasa                ( الأُسْـلُوْبُ) bahasa Arab seperti  berterima kasih ( الشُّـكْرُ ) meminta izin (الاْسْـتِـئْذَانُ  ), memuji  ( الثَّـنَاءُ) dan memohon maaf الاعْتِذَارُ )) .
d) Kemahiran pelajar diuji dalam menyebut perkataan tertentu dan penggunaan perkataan tertentu di dalam percakapan.
e) Di dalam aktiviti al-hiwar (الْحِوَارُ  ) pelajar masih diberi peluang untuk memilih rakan perbualannya.
f) Penilaian dalam bentuk menulis diuji melalui ujian ejaan ( الإِمْلاَءُ) tentang benda-benda yang terdapat di sekitar sekolah dan dalam kelas   ( الأَشْـيَاءُ فِي الْمَدْرَسَةِ وَالْفَصْلِ) .

g) 
Markah keseluruhan adalah 65 markah yang dibahagikan kepada 13 item  penilaian.

4.
 Penilaian Minggu Keempat
a) Penilaian dilakukan untuk mengetahui tahap penguasaan pelajar terhadap hasil P&P.

b) Markah pencapaian pelajar perlu diisi berdasarkan skala di dalam instrumen  penilaian (lihat lampiran C4) iaitu:

5 -  Sangat Baik

4 – Baik

3 – Memuaskan

2 – Kurang Memuaskan

1- Lemah

c) Bidang yang diuji adalah kemahiran berlisan dan kemahiran menulis berdasarkan situasi-situasi tertentu.
d) Kemahiran    berlisan    diuji  dari  sudut  sebutan   perkataan  ( نُطْقُ الْكَلِمَةِ ), bacaan ayat-ayat  (قِرَاءَةُ الْجُمَلِ  ) dan membina ayat (تَكْوِيْنُ الْجُمَل )  serta  menjalankan perbualan berdasarkan     situasi tertentu seperti yang dicadangkan dalam modul.
e) Ujian kemahiran menulis difokuskan kepada keupayaan pelajar menulis perkataan dan bentuk-bentuk ayat dengan betul di sekitar tajuk nama-nama makanan dan minuman             ( أَسْمَاءُ اْلمَـأْكُوُلاَتِ وَالْمَشْرُوْبَاتِ)  serta  benda yang terdapat di perpustakaan dan kantin sekolah الأَشْيَاءُ فِي الْمَكْتَبَةِ وَالْمَطْعَمِ ).. (
f) Markah keseluruhan adalah 55 markah   yang dibahagikan kepada 11 item penilaian.

3.3.3  
Soal selidik


Penulis telah mengkaji dan meninjau beberapa kajian tesis dan disertasi lampau. Dari situ, penulis merangka, membina dan mengubah suai beberapa set soal selidik agar bersesuaian dengan keperluan bidang kajian. Soal selidik ini seterusnya diedarkan kepada  responden kajian iaitu 50 orang pelajar dan seorang guru bahasa Arab.


Maklumat dan dapatan dari soal selidik pelajar yang pertama  digunakan untuk mengukur sejauh mana minat, kesediaan dan motivasi pelajar mempelajari bahasa Arab pada permulaan sesi persekolahan tingkatan satu. Soal selidik kedua pula bertujuan melihat perubahan dalam diri pelajar untuk mempelajari bahasa Arab setelah beberapa bulan mengikuti P&P bahasa Arab.

Manakala soal selidik guru akan dapat memberi maklumat tentang pelaksanaan program Tahbīb al-Lughat al-сArabiyyat secara keseluruhannya. Apa yang lebih penting lagi ialah soal selidik ini dapat memberi maklum balas tentang segala masalah yang dihadapi semasa pelaksanaan program ini. Respon yang diberikan oleh guru ini juga diharap dapat memberi idea baru pada masa akan datang dengan beberapa penambahbaikan dalam modul ini.

Terdapat tiga   soal selidik yang  dijalankan dalam kajian ini:
(1)
 Soal selidik pertama yang dijalankan ke atas pelajar di awal sesi persekolahan. Ia mengandungi beberapa soalan terbuka yang bertujuan untuk mengetahui sejauh mana minat dan kesediaan pelajar mempelajari  bahasa Arab. Soalan dibahagikan  kepada dua bahagian iaitu bahagian (a) maklumat peribadi pelajar dan  (b) kesediaan pelajar mempelajari bahasa Arab.

 (2) 
Soal selidik kedua yang dijalankan ke atas pelajar selepas program Tahbīb al-Lughat al-сArabiyyat dijalankan. Ia mengandungi beberapa soalan yang dipecahkan kepada dua kategori iaitu (a) minat dan keseronokan belajar bahasa  (b) kesan P&P bahasa Arab  dalam program Tahbīb al-Lughat al-сArabiyyat.  Kesemua soalan yang diajukan bertujuan membandingkan tahap minat, kesediaan dan motivasi pelajar mempelajari  bahasa Arab selepas beberapa bulan mempelajarinya dan mengenal pasti aspek yang paling diminati pelajar ketika belajar bahasa Arab.

 (3)
 Soal selidik ke atas guru bahasa Arab yang menjalankan program ini. Pada bahagian A, ia mengandungi beberapa soalan tentang maklumat peribadi guru seperti jantina, umur dan pengalaman mengajar bahasa Arab. Pada bahagian B pula untuk mengetahui masalah-masalah yang dihadapi oleh guru dalam P&P ketika pelaksanaan program ini.  Di samping itu, guru juga diminta memberikan beberapa cadangan untuk penambah baikan program Tahbīb al-Lughat al-сArabiyyat ini.
3.4 Pengumpulan Data

Sebelum kerja lapangan dijalankan, penulis terlebih dahulu memohon kebenaran daripada Bahagian Perancangan dan Penyelidikan Dasar Pelajaran, Kementerian Pelajaran Malaysia dan Jabatan Pelajaran Negeri Perak untuk menjalankan kajian di sekolah yang dipilih. 
Penulis sendiri  berjumpa dengan guru  bahasa Arab sekolah ini untuk menerangkan tentang kajian yang hendak dijalankan.  Guru bahasa Arab tersebut telah membantu menjalankan ujian penguasaan kosa kata, membaca, bertutur dan menulis dalam P&P serta merekodkan pencapaian pelajar. Proses pengumpulan markah pencapaian pelajar melalui modul yang ditetapkan dijalankan sendiri oleh penulis dengan kerjasama guru bahasa Arab tersebut yang telah melaksanakan program ini. Penulis juga mendapat markah ujian pengesanan dan markah peperiksaan pertengahan tahun daripada guru tersebut untuk  dibuat perbandingan.
Soal selidik pertama dengan pelajar  dijalankan oleh guru semasa kelas P&P berjalan di awal tahun. Setelah selesai program ini dilaksanakan, soal selidik kedua untuk pelajar dan soal selidik untuk guru dijalankan  sendiri oleh penyelidik di kelas semasa penulis membuat pemerhatian terakhir . 
3.5 Analisis Data
Oleh kerana kajian ini berbentuk kuantitatif dan kualitatif, semua data dan maklumat yang diperolehi daripada kajian perpustakaan  dikaji serta disusun dengan teliti pada bab awal dalam usaha penyampaian maklumat terdahulu tentang hubungan antara minat, kesediaan dan motivasi pelajar dengan penguasaaan sesuatu bahasa. Penerangan mengenai modul Tahbīb( al-Lughat al-сArabiyyat   ini juga dijelaskan secara terperinci pada awal bab tiga.

Sementara itu, data yang diperolehi hasil dari ujian pengesanan, peperiksaan pertengahan tahun, ujian penilaian dalam modul dan soal selidik   dianalisis  dengan menggunakan kemudahan perisian komputer SPSS 11.5 (The Statistical Package For Social Science), MS Excel dan secara manual untuk menghitung dan mengemas kini dapatan data kajian. 
3.6 Program Tahbīb  al-Lughat al-сArabiyyat  
3.6.1
Pengenalan
Kejayaan mewujudkan iklim dan budaya pembelajaran yang positif dan kondusif akan mampu  menarik minat pelajar untuk mempelajari bahasa Arab. Guru hendaklah kreatif dalam mengolah iklim pembelajaran di kelas. Justeru, Kementerian Pelajaran Malaysia telah mengorak langkah mengambil inisiatif untuk membantu meningkatkan kualiti pengajaran guru di kelas. Saban tahun, pelbagai teknik pengajaran bahasa telah didedahkan kepada guru-guru bahasa Arab termasuk pengalaman rakan guru sendiri baik di peringkat kebangsaan, negeri mahupun daerah tempat mengajar masing-masing. Antara program yang pernah didedahkan kepada guru adalah program Tinta Kauthar dan program Tahbīb al-Lughat al-сArabiyyat. Penerangan terperinci mengenai program Tahbīb al-Lughat al-сArabiyyat ini dibuat bersandarkan buku panduan pelaksanaannya yang diterbitkan oleh JAPIM pada tahun 2007 (JAPIM, 2007).

3.6.2 Takrif Program

Program Tahbīb al-Lughat al-сArabiyyat adalah proses transisi peringkat menengah yang dilaksanakan untuk pelajar tingkatan satu di semua Sekolah Menengah Kebangsaan Agama (SMKA), Kelas Aliran Agama (KAA) dan Sekolah Agama Bantuan Kerajaan (SABK). Program ini juga dilaksanakan di Sekolah Berasrama Penuh (SBP) dan Sekolah Menengah Kebangsaan Harian (SMK) yang menawarkan mata pelajaran Bahasa Arab. 

Program ini dilaksanakan dalam tempoh empat hingga enam minggu bermula daripada minggu kedua dalam bulan pertama sesi awal persekolahan. Dalam tempoh pelaksanaan projek ini, pelajar hanya didedahkan dengan suasana bahasa Arab secara terus di dalam dan luar kelas tanpa menggunakan buku teks. Pelajar-pelajar hanya diperkenalkan bahasa Arab melalui kemahiran mendengar, bertutur, mengajuk, bermain, berlakon sambil menghafaz perkataan, ungkapan tertentu seperti yang dirancangkan.
3.6.3 Sejarah Program

Selain menggubal Sukatan Pelajaran (SP) dan Huraian Sukatan Pelajaran (HSP), JAPIM turut menjalankan beberapa program yang dikategorikan sebagai Projek Khas. Salah satu projek tersebut ialah Projek Transisi Bahasa Arab Tingkatan 1 yang telah dilancarkan pada awal tahun 1990 dengan menggunakan nama Tahbīb al-Lughat al-сArabiyyat (JAPIM, 2002:10). Semua sekolah menengah yang terlibat dengan mata pelajaran Bahasa Arab disaran menjalankan program ini mengikut kemampuan masing-masing. Bagaimanapun, tiada dokumen atau modul khusus yang dikeluarkan ketika itu sebagai panduan pelaksanaannya. Ini sudah tentu menyukarkan para guru untuk melaksanakannya. 


Sehubungan dengan penyemakan kurikulum bahasa Arab, pengisian dan pelaksanaan program ini telah disusun sebaik mungkin. JAPIM telah membentuk sekumpulan guru bahasa Arab untuk menyusun dan menggubal modul dengan mengguna pakai idea dan pandangan dari guru-guru tersebut yang didatangkan dari seluruh Malaysia. Hasilnya, JAPIM telah menerbitkan buku panduan pelaksanaannya melalui terbitan Edisi Percubaan pada tahun 2002 (JAPIM, 2002).

Usaha untuk memurnikan modul ini diteruskan oleh Sektor Pengurusan Pendidikan Islam Dan Moral (SPPIM), Jabatan Pelajaran  Johor pada tahun 2003 sehinggalah pengalaman pelaksanaannya di negeri Johor telah dikongsi dan dibentangkan dalam Kursus Pendedahan Kurikulum Bahasa Arab tahun 2005. Pada akhir tahun 2007, pihak JAPIM pula telah berbesar hati untuk mendokumentasi modul ini dalam bentuk yang lebih lengkap dan teratur dan mengedarkannya ke semua sekolah  yang mengambil mata pelajaran bahasa Arab untuk diguna pakai di seluruh Malaysia.

Berdasarkan pengalaman penulis yang bertugas sebelum ini di Sektor Pengurusan Pendidikan Islam Dan Moral (SPPIM), Jabatan Pelajaran Perak, inisiatif membina modul ini di negeri Perak telah dimulakan pada tahun 1996 lagi yang telah diterajui oleh Pegawai Kurikulum ketika itu, Tn. Hj. Romly bin Hassan. Modul yang dikeluarkan ketika itu adalah bertaip biasa kerana kesukaran memperolehi  perisian pemprosesan kata huruf Arab.

3.6.4 Objektif Program

Program ini merupakan suatu usaha untuk menarik, mendekatkan perhatian dan memupuk minat pelajar terhadap bahasa Arab di samping mengikis dari hati mereka persepsi bahawa mata pelajaran  ini adalah satu yang sukar. Selain itu, program ini diharapkan dapat menyelesaikan sebahagian daripada permasalahan pelajar dalam pembelajaran bahasa Arab. 

Seperti yang tercatat dalam buku panduan pelaksanaan program Tahbīb al-Lughat al-сArabiyyat, pihak Kementerian Pelajaran Malaysia telah menggariskan beberapa objektif khusus yang perlu dicapai selepas program ini dijalankan. Objektif-objektif itu ialah:
a)
Mendedahkan bahasa Arab adalah bahasa yang menarik.

b)
Menghidupkan iklim bahasa Arab di sekolah.

c)
Menimbulkan rasa ingin belajar yang lebih agresif, kreatif dan aktif.
d)
Membantu memperkayakan perbendaharaan kata.
3.6.5 Prinsip Program
Program ini mempunyai prinsip-prinsip berikut:

a) Selama tempoh pelaksanaan projek ini, pelajar hanya didedahkan dengan  suasana bahasa Arab secara terus di dalam dan luar kelas.


b) Buku teks tidak digunakan.

c) Pelajar-pelajar hanya diperkenalkan bahasa Arab melalui kemahiran mendengar, bertutur, mengajuk, bermain, berlakon sambil menghafaz perkataan, ungkapan tertentu seperti yang dirancangkan.

d) Kemahiran menulis dihadkan kepada yang paling minimum.

e) Penilaian hanya dibuat secara pemerhatian.
3.6.6 Strategi Pelaksanaan Program
Pelaksanaan program Tahbīb al-Lughat al-сArabiyyat  boleh dibahagikan kepada 2   disiplin: 

i) Aktiviti di dalam P&P berdasarkan sukatan cadangan yang disertakan.
ii) Persembahan dari pelajar di dalam aktiviti ko-akademik terutama di dalam Majlis Penutupan Program.
3.6.7 Pengagihan Topik/Tema 

Pihak JAPIM telah menetapkan bahawa pelaksanaan program  Tahbīb al-Lughat al-сArabiyyat dalam P&P adalah berdasarkan sukatan dan modul yang telah disediakan. Pembahagian topik/tema ini adalah mengikut masa  pembelajaran bahasa Arab iaitu sebanyak 6 waktu seminggu  (minima) seperti yang tertera pada jadual 13 dan jadual 14 Peraturan-Peraturan Pendidikan ( Kurikulum Pendidikan ) 1997 (JAPIM, 2002:1). Jadual 3.6.7 adalah pembahagian topik/tema mengikut  minggu yang telah ditentukan.

Jadual 3.6.7
Pengagihan Topik/Tema
	MINGGU
	MASA
	TOPIK/TEMA

	PERTAMA
	1, 2 & 3
	Berkenalan

 )التَّعَارُفُ (

	
	4 & 5
	Keluarga

) الأُسْرَةُ (

	
	6
	Penilaian
 )التَّقْيِيْمُ( 

	KEDUA
	1
	Kampung

(الْقَرْيَةُ  )

	
	2
	Tempat Tinggal

 (الْمَسْكَنُ  )

	
	3, 4 & 5
	Anggota Badan

 )أَعْضَاءُ الْجِسْمِ (


	
	6
	Penilaian

)التَّقْيِيْمُ(


	KETIGA


	1
	Keperluan Individu
(حَاجَاتٌ فَرْدِيَّةٌ )



	
	2
	Berterima Kasih, Memberi Pujian dan Memohon Maaf

( الشُّكْرُ وَالـثَّنَاءُ وَاْلاعْتِذَارُ )

	
	3, 4 & 5
	Benda  di Sekolah dan Kelas

(الأَشْيَاءُ فِي الْمَدْرَسَةِ وَالْفَصْلِ)


	
	6
	Penilaian

)التَّقْيِيْمُ( 

	KEEMPAT
	1 & 2
	Keperluan Umum

(حَاجَاتٌ جَمَاعِيَّةٌ )



	
	3
	Makanan dan Minuman

( الْـمَـأْكُوْلاَتُ وَالْمَشْرُوْبَاتُ )



	
	4 & 5
	Di Kantin Sekolah

 ( فِي الْمَطْعَمِ )



	
	6
	Penilaian

)التَّقْيِيْمُ( 



3.6.8  Kaedah P&P 

Dalam melaksanakan P&P dikelas, terdapat pelbagai kaedah pengajaran yang boleh dijalankan oleh guru. Bagaimanapun, sepanjang pelaksanaan program Tahbīb al-Lughat al-сArabiyyat ini, guru adalah disaran supaya menekankan 6 kaedah berikut di samping tidak mengetepikan kaedah yang lain. Kaedah itu ialah:

1)       Simulasi ( التَّـمْثِيْلِيِّةُ )
Kaedah ini dilaksanakan dengan mengwujudkan situasi yang seolah-olah seperti situasi sebenar seperti di pasar, kantin dan sebagainya. Pelajar akan berinteraksi sesama mereka dalam situasi tersebut untuk mendapatkan perkataan baru atau menyelasaikan masalah.
2) Ajuk Dan Hafaz ( الْمُحَاكَاةُ وَالْحِفْظُ  )
Kaedah Ajuk dan Hafaz bermaksud pengajaran disampaikan melalui demonstrasi dan latih tubi. Sebagai contoh, setelah dibacakan satu ungkapan dengan intonasi yang betul, pelajar dikehendaki mengikut bacaan guru beberapa kali sehingga ungkapan di atas disebut dengan intonasi yang betul dan tepat.

Tatabahasa dipelajari secara menghafaz beberapa ayat asas melalui ajukan. Makna ayat diberi dalam ungkapan biasa yang digunakan dalam bahasa ibunda secara umum dan bukan menterjemah perkataan demi perkataan. Keberkesanan kaedah ini dapat dilihat berdasarkan latihan intensif yang melibatkan kemahiran lisan seperti latihan bercakap, latihan menyebut perkataan dengan betul dan kemahiran lisan yang lain (Zamri Mahamod, 2007: 144).

3)  Semulajadi / Terus ( الْمُبَاشَرَةُ )
Pengajaran menggunakan kaedah terus dimulakan dengan mengemukakan beberapa soalan yang berkaitan dengan topik atau tajuk atau gambar-gambar yang diutarakan kepada pelajar. Topik/tema biasanya berkait rapat dengan persekitaran pelajar seperti bilik darjah, perpustakaan, kantin dan lain-lain lagi. Makna perkataan yang baru akan diterangkan berdasarkan perkataan-perkataan  yang telah dipelajari sebelum ini tanpa  menterjemahkannya melalui bahasa ibunda. Tatabahasa tidak diajar secara khusus tetapi  melalui penggunaannya secara semula jadi (Muwaffaq al-Khusyairi, 1995:18-19).
4) Mengeja ( الإِمْلاَئِيَّةُ )

Kaedah ini bertujuan melatih pelajar dengan kemahiran menulis. Terdapat tiga cara dalam kaedah ini iaitu:

a.  Melihat (الإِمْلاَءُ الْمَنْظُوْرُ)
Pelajar menulis perkataan-perkataan baru dengan melihat sendiri   apa yang dibentangkan oleh guru.

b. Menyalin  ( الإِمْلاَءُ  الْمَنْقُوْلُ)
Pelajar menyalin perkataan-perkataan baru  dari buku.

c. Mendengar   الإِمْلاَءُ الْمَسْمُوْع ُ) )
Pelajar menulis perkataan-perkataan yang didengar sama ada melalui guru atau  Bahan Bantu Mengajar (BBM) yang lain. 

5)  Sumbangsaran ( طَرْحُ اْلأَفْكَارِ )
  Sumbangsaran adalah satu kaedah penyelesaian masalah yang dikenali juga sebagai percambahan fikiran (brainstorming). Pelajar bebas dalam menyatakan pandangan atau cadangan mereka tanpa sebarang sekatan terhadap sesuatu topik perbincangan. Idea-idea yang diutarakan ahli akan dicatat oleh seorang pelapor. Pada peringkat akhir, guru akan membimbing pelajar membuat rumusan dan keputusan (Mok Soon Sang, 2003:103-104). 
6)  Main Peranan ( لَعِبُ اْلأَدْوَارِ )
  Main peranan merujuk kepada satu teknik mengajar di mana satu lakonan spontan yang melibatkan sekumpulan pelajar tanpa menggunakan sebarang skrip. Aktiviti ini adalah berdasarkan sesuatu situasi atau masalah yang timbul. Biasanya pelajar-pelajar akan membayangkan situasi yang timbul, kemudian melakonkan mengikut situasi yang dibayangkan dengan spontan dalam lingkungan 5-6 minit sahaja. Melalui kaedah ini, pelajar dapat mengukuhkan kemahiran pertuturan dan melatih diri berfikir secara spontan dalam menyelesaikan masalah (Mok Soon Sang, 2003: 98-99).
3.6.9   Aktiviti dalam P&P 

Kepelbagaian teknik pengajaran memainkan peranan yang sangat penting dalam menjayakan program ini. Guru perlu mempelbagaikan aktiviti dalam P&P supaya pelajar tidak jemu dengan kaedah pembelajaran yang sama setiap hari. Justeru, beberapa aktiviti yang dijangka mampu menarik minat pelajar mempelajari bahasa Arab dicadangkan dalam modul ini. Aktiviti-aktiviti itu adalah seperti berikut:
a) Lakonan

b) Perbualan 
c) Kuiz

d) Teka-teki

e) Nasyid

f) Tunjuk cara

3.6.10      Majlis Atau Acara Penutup
Sebagai membuktikan kewujudan program ini secara tersusun dan terancang, satu majlis penutup program ini dicadangkan di akhir program ini. Majlis tersebut adalah ringkas dan  mengandungi beberapa acara persembahan pelajar tingkatan satu yang mengetengahkah kebolehan mereka dalam bahasa Arab. Majlis Penutup ini boleh juga diadakan serentak dengan perhimpunan mingguan sekolah. Antara persembahan yang boleh disampaikan dalam majlis atau acara penutup itu adalah seperti berikut:

a) Perbualan bahasa Arab - ( الْحِوَارُ ) 
b) Pidato  bahasa Arab–) ( الْخِطَابَةُ
c) Permainan Bahasa – ( اللُّعْبَةُ اللُّغَوِيَّةُ) 
d) Perbualan Yang Bersambung - ( الْحِوَارُ الْمُسَلْسَلُ  )
e)  Kuiz – (سِبَاقُ الْمَعْلُوْمَاتِ)
3.6.11 Penilaian Program
Bagi menilai keberkesanan dan mengukur kejayaan program ini, penilaian hendaklah dijalankan berdasarkan modul program Tahbīb al-Lughat al-сArabiyyat yang disediakan dan segala dapatan penilaian hendaklah direkodkan dalam borang intsrumen yang dilampirkan bersama buku panduan. 

Bagi tujuan membuat penilaian, guru disaran mengikut panduan penilaian  yang telah disediakan agar penilaian yang dijalankan itu akan lebih sistematik dan berfokus. Penilaian ini dijalankan selama empat minggu mengikut tajuk-tajuk yang telah ditentukan. Markah dan pencapaian pelajar akan direkod dalam borang khas mengikut minggu (minggu satu hingga minggu empat). 

3.6.12 Peranan Panitia Bahasa  Arab 
Kejayaan Pelaksanaan program Tahbīb al-Lughat al-сArabiyyat banyak bergantung kepada sejauh mana Panitia Bahasa Arab di sekolah tersebut memainkan peranannya. Dalam hal ini, Ketua Panitia dan ahli panitia Bahasa Arab tidak boleh menyerahkan tugas pelaksanaan program ini kepada guru yang mengajar tingkatan satu sahaja. Mereka hendaklah bekerjasama dan saling tolong menolong antara satu sama lain agar bebanan tugas melaksanakan program ini berada di atas bahu semua ahli. Mereka sepatutnya sentiasa berasa bertanggungjawab memupuk minat dan motivasi pelajar mempelajari bahasa Arab serta menghidupkan suasana bahasa Arab di sekolah . Berikut adalah beberapa tugas dan peranan Panitia Bahasa Arab yang perlu dilaksanakan dalam menjayakan program ini:

i. Merancang aktiviti yang sesuai sepanjang proses P&P dalam kelas dan luar kelas.
ii. Melaksanakan aktiviti yang dirancang sebaik mungkin.
iii. Menilai dan memantau perjalanan aktiviti terancang.

iv. Mengadakan majlis atau acara kemuncak berupa persembahan pelajar
v. Menyediakan kertas kerja untuk diketengahkan kepada pihak pentadbir.
vi. Mengadakan perjumpaan khas dan segera untuk menyelesaikan masalah terutama dalam proses P&P. 

vii. Mengemukakan cadangan-cadangan kepada pihak pentadbir.
viii. Mencerap guru pembimbing sepanjang proses P&P dengan izin pihak pentadbir.

3.7 Lokasi Kajian
Kajian disertasi ini dijalankan di Sekolah Menengah Kebangsaan  Doktor Burhanuddin, 34000 Taiping, Perak. Sekolah ini terletak di daerah Larut Matang dan Selama. Sekolah ini merupakan salah sebuah sekolah harian dari 54 buah sekolah di negei Perak Darul Ridzuan yang yang mengadakan Kelas Aliran Agama (KAA) (JAPIM, 2008:10). Penawaran Kelas Aliran Agama  di sekolah ini adalah bermula  dari tingkatan 1 hingga 5.

Sekolah ini telah dibuka dengan rasminya pada tahun 1967 dengan hanya mempunyai 26 kelas tingkatan 1 hingga 3 dan  tenaga pendidik seramai 23 orang pada ketika itu. Bermula pada Disember 1992, Kelas Aliran Agama Tingkatan Satu telah dibuka di sekolah ini dan diikuti dengan pembukaan KAA Tingkatan Empat pada Januari 2001 (Nur Atikah, 2006:1-3). 

Keperluan menubuhkan KAA ini adalah untuk memenuhi desakan dan kecenderungan ibu bapa yang mengingini anak mereka mengikuti aliran pendidikan agama (Abu Bakar Rashid, 1997:1). Oleh kerana bilangan tempat yang ditawarkan di Sekolah Menengah Kebangsaan Agama sangat terhad, maka KAA adalah alternatif terbaik untuk mereka mengikuti pembelajaran. Ini adalah kerana dari segi pelaksanaan kurikulum, KAA hendaklah melaksanakan pakej pengajian yang sama seperti mana yang dilaksanakan di SMKA (JAPIM, 2008:9). Manakala pelajar-pelajar yang belajar di KAA adalah pelajar yang cemerlang dalam UPSR dan terpilih memasuki kelas ini. 

Untuk tahun 2008, sekolah ini mempunyai 8 kelas KAA iaitu 2 kelas untuk tingkatan 1, 2 dan 3 serta masing-masing 1 kelas untuk tingkatan 4 dan 5. Pemilihan pelajar mengikuti kelas ini dibuat oleh Jabatan Pelajaran Negeri Perak dengan kerjasama Pejabat Pelajaran Daerah Larut Matang Dan Selama.

Pemilihan sekolah ini oleh penulis sebagai lokasi kajian adalah disebabkan perkara-perkara berikut:

i) Sekolah tersebut menawarkan mata pelajaran Bahasa Arab untuk Kelas Aliran Agama (KAA) bermula dari tingkatan satu hingga tingkatan lima.

ii) Pencapaian sekolah tersebut dalam peperiksaan awam PMR dan SPM bagi mata pelajaran Bahasa Arab sangat membanggakan sehingga dianggap sebagai  salah sebuah sekolah terbaik di negeri  Perak bagi kategori Kelas Aliran Agama (KAA). 

iii) Lokasi sekolah berkenaan terletak berhampiran dengan tempat tinggal penulis iaitu di bandar Taiping. Ini sudah tentu akan memberi kemudahan kepada penulis untuk membuat tinjauan dari masa ke semasa terutama dari segi menjalankan soal selidik dan pemerhatian.

iv) Penulis telah mengenali ramai kakitangan sekolah ini termasuk Pengetua dan guru-guru bahasa Arab yang banyak membantu penulis melancarkan lagi kajian yang dijalankan.

3.8 Rumusan 

Dalam bab tiga ini,. penulis mengemukakan metodologi kajian yang merangkumi reka bentuk kajian, sampel kajian, instrumen kajian, pengumpulan data, analisis data dan  lokasi kajian. Bab tiga ini juga  menjelaskan tentang modul Tahbīb al-Lughat al-сArabiyyat dengan terperinci termasuk kaedah pelaksanaannya Penulis  menggunakan kaedah perpustakaan untuk mengumpul maklumat berkaitan pada bab satu dan dua. Pada bab tiga pula, penulis mengkaji dan menghuraikan secara terperinci kaedah pelaksanaan program Tahbīb al-Lughat al-сArabiyyat seperti yang telah dicadangkan dalam buku panduan pelaksanaan modul Tahbīb al-Lughat al-сArabiyyat.  Dapatan markah dan pencapaian pelajar yang telah dikumpul melalui program ini, kemudiannya diproses dan dianalisis sebelum memasuki peringkat akhir kajian iaitu membuat kesimpulan dan rumusan daripada dapatan kajian yang dijalankan. 
